
    Costa Oeste é a colección de Editorial Galaxia pensada para a mocidade, 




    mais tamén para lectoras e lectores máis medrados. 




    Como din os clásicos, un bo libro é aquel que calquera pode ler a calquera idade 




    e en calquera momento da súa vida. A cada idade, unha lectura. 




    En cada momento, unha sensación. Os libros desta colección queren ser así. 




    Libros de aventuras, de viaxe, de descubrimento, diarios, experimentos… 




    todo ten cabida nesta Costa Oeste chea de literatura.

    A Zé Paredes, que ademais 




    do seu nome, emprestoume 




    a súa paixón pola escrita dramática.


  




  

    DRAMATIS PERSONAE


  




  

    Zé (poderá estar representado por un elemento; o actor que leve ese elemento será Zé.)




    Carol




    Pablo




    Uxía




    Dani




    Pai




    Nai




    Irmán




    Alumnado de clase




    Profesora




    Señora




    Directora




    Avó




    Avoa




    Psicóloga




    Marcelo




    Rapazada




    Modista




    Profesor de baile




    Perruqueira


  




  

    ACTO I


  




  

    ESCENA 1




    Ábrese o pano, non percibimos o que pasa en escena ou se hai decorado porque as luces están apagadas. Xa todo está preparado para as escenas 2 e 3.




    VOZ EN OFF




    Un simple acto, o de nacer, é o que marca a nosa vida. A nosa chegada termina por determinar o noso final, e tamén o noso percorrido. Respira? Está san? Palabras de benvida que endexamais quedaron gravadas nas nosas mentes. O contacto cunha nai, as primeiras mostras de agarimo. Nove longos meses agardando ese contacto. Por que vimos a un mundo baseado nas decisións cotiás sen poder decidir se queremos vir ou non? Aí é onde comezan os problemas. Nais embarazadas demasiado mozas. Pais que non queren facerse cargo dos fi­llos. Abortos espontáneos que acaban en depresión. Abortos por decisión propia que a sociedade non acepta. Ventres alugados por familias de clase demasiado alta como para adoptar. Bebés que polo seu sexo son abandonados, ou mutilados. Porque o médico lles dixo á familia “é unha nena”. Claro que o que acaba de chegar non é consciente, non pode abrir a boca e ten que tragar todo para adaptarse ao mundo. Porque se din que é nena poderá pasar de todo e se din que é neno poderán pasar bastantes cousas. Ela namorará del. El namorará dela. Uns xenitais marcarán como toda a xente os ve, unha letra ao final da palabra significará máis ca toda a palabra en si. A so­ciedade actuará en función desa letra. Todo o que ten pene será un “o”, e todo o que ten vaxina un “a”. Dis o contrario? Tes medo? Ameazas. Golpes. Insultos. Berros… Opresión.




    ESCENA 2




    Ilumínase a metade dereita do escenario e descubrimos dúas persoas sentadas no chan, Zé e mais Carol, que están mantendo unha conversa. Carol leva unha cinta negra que lle cobre os ollos. Non hai ningún tipo de decorado.




    CAROL




    Entón, como era? Zé?




    ZÉ




    Si, non é tan difícil, só dúas letras: zeta, e. Zé.




    CAROL




    Mmm… Gústame. Non sei, soa pouco convencional, eu nunca vira a ninguén que se quixese chamar así. A verdade é que me vai custar adaptarme.




    ZÉ




    Mentres o intentes… Xa non soporto que a xente me chame… Que me chame… 




    CAROL




    Que te chamen María.




    ZÉ




    Si, pero tampouco facía falla que o dixeses así. Non quero escoitar esa palabra, odio o meu nome ata tal punto que case me doe a cabeza cando alguén o pronuncia.




    CAROL




    Sigo sen comprender o motivo.




    ZÉ




    Xa o sei.




    CAROL




    Pero entón, para que me obrigas a chamarte así se nin sequera me vas contar o que che pasa? 




    ZÉ




    Carol, síntoo pero non podo.




    CAROL




    Anda veña, seguro que non é para tanto. Eu son a túa mellor amiga, non? Sabes todo sobre min, e cando digo todo estou a referirme a todo todo. (Fai un xesto como deixando ver que xa saben do que falan e remarcando as dúas últimas palabras.) A min tamén me pasa algo semellante, todo o mundo me chama Carolina. Que se Carolina colle isto, que se Carolina ven aquí… Pero non me gusta. Eu chámome Carol.




    ZÉ




    Ben sabes que non é o mesmo.




    Apágase a luz.




    ESCENA 3




    Ilumínase a metade esquerda do escenario e vemos 
unha clase. Ten que aparecer polo menos un pupitre, unha cadeira e unha mochila. Todos os personaxes levan cintas negras tapando os ollos.




    COMPAÑEIRO 1




    (Entrando na clase e mirando ao redor con inseguridade.) Estás seguro de que ninguén nos viu? Porque a min pareceume escoitar pasos no corredor mentres viñamos para aquí, que mal rollo.




    COMPAÑEIRO 2




    (Entrando tras deste cun aire moito máis relaxado.) Que va! Iso son imaxinacións túas! Xa non é a primeira vez, e en ningunha das anteriores saíu nada mal. Non temos de que preocuparnos, deixa de romper máis a cabeza.




    COMPAÑEIRO 1




    Xa, pero ben sabes que se nos pilla a directora podemos meternos nunha lea e das boas. (Remarcando as últimas palabras.)




    COMPAÑEIRO 2




    Tío, todo o mundo está no patio, ninguén vai sospeitar nada. Ademais, se nos pillan, dicímoslles que eu vin pola miña merenda, que tan raro non sería! (Comeza a remexer nunha mochila.) Pff… Que desordenado ten todo isto María. Seguro que ninguén se asusta cando lle “desaparezan”. (Facendo un xesto no aire para marcar as comiñas.)




    COMPAÑEIRO 1




    Por certo, sabes o que andan a dicir? Que é bollera… flipa!




    COMPAÑEIRO 2




    Bollera? (Risa.) A esa nin as nenas a queren… Pero por que dicides iso?




    COMPAÑEIRO 1




    Non sei… Ti debes de estar chosco, pero para min os sinais son moi claros, tío. Todas as nenas do colexio levan saia agás ela, ten a voz máis grave ca moitos dos nenos de clase, cada vez corta o pelo máis e máis curto, e ten unha forma de ser que… En fin. Está feita todo un macholo! (Volven rir pero con máis forza ca a anterior vez.)




    COMPAÑEIRO 2




    E a teima que colleu agora co do feminismo?




    COMPAÑEIRO 1




    Buff… Diso xa nin me fales! Que se o uniforme é sexista, que se estamos contribuíndo aos canons de beleza…




    COMPAÑEIRO 2




    Pero se os canons de beleza son unha cousa que demos en Historia!




    COMPAÑEIRO 1




    Cada vez está máis parva, non sei como a aturan na casa.




    COMPAÑEIRO 2




    Quizais é por iso polo que vai a tantas actividades extraescolares! (Risa.) A familia debe estar farta dela.




    COMPAÑEIRO 1




    Tes razón… Pero mellor vai apurando, que xa debe faltar pouco para que termine o recreo e se nos pillan…




    COMPAÑEIRO 2




    Que si, que si! Calma ho! (Levántase cuns papeis na man e comeza a velos comprobando que estean ben.) Ben, pois isto xa está! Desta vez tócame a min levalos á casa, xa che pasarei unhas fotos polo was, a ver se así estudas dunha vez!




    COMPAÑEIRO 1




    (Dándolle un lapote agarimoso na cabeza.) Cala! Teño que poñerme a chapar que senón a miña familia me castiga para sempre sen saír, con todas as que levo suspensas…




    COMPAÑEIRO 2




    (Saíndo polo lado esquerdo.) Pois lévala clara! Esta avaliación xa non te salva nin Deus!




    ESCENA 4




    Ilumínase a parte dereita do escenario co “resto da clase” (pupitres e cadeiras) e a Profesora entra, debe ser unha personaxe moi ben vestida e que detesta falar de sexo. Escóitase o timbre e comeza a pasar o alumnado facendo balbordo. Todo o mundo leva cintas negras agás Zé.




    PROFESORA




    (Intentando alzarse por enriba do barullo.) Silencio! Silencio! A ver se sentades dunha vez! (O alumnado senta e comeza a ensinar uns debuxos nunha pantalla.) Como ben poderedes observar, hoxe o tema que nos toca é o da reprodución, así que abride o libro pola páxina 130 que imos ler e, aínda que sei o moito que vos gusta, non vou aturar nin unha soa risa ou comentario! (Abren o libro pola páxina indicada e ninguén parece comezar a ler.) Veña, comeza ti!




    COMPAÑEIRO 1




    A reprodución humana é de tipo sexual, interveñen os dous sexos: masculino e feminino. A fecundación lévase a cabo dentro do corpo da muller. O pene do home penetra a través da vaxina desta, onde deposita os espermatozoides. Estes trasládanse cara ao útero, onde un deles se unirá ao óvulo producindo a fecundación.




    PROFESORA




    Moi ben, moi ben! Ata aí! Alguén ten algunha dúbida sobre o que o noso compañeiro acaba de ler?




    COMPAÑEIRO 1




    Podería poñer algún exemplo máis visual profe? É que eu así como que non o remato de entender. (Facéndose o gracioso.)




    PROFESORA




    Ai! Ai! (Abanicándose e ruborizada.) O que dixo! Queres que te expulsen?




    COMPAÑEIRO 1




    Non, non, eu só…




    PROFESORA




    Cala! Alguén máis?




    ZÉ




    (Alza a man e a profesora sinálao dándolle a quenda de palabra.) Eh… O meu non é unha dúbida, profe. O que eu quería dicir é que unha persoa, se ten pene, non ten que ser necesariamente un home (Escóitanse unhas risas polo fondo e a profesora mira incrédula a Zé.), e unha persoa con vaxina non ten por que ser unha muller. Ademais, as relacións sexuais non son única e exclusivamente entre home con pene e muller con vaxina. (As risas van aumentando en forza e só Carol parece prestar atención ao que está dicindo; aínda así, Zé continúa.) As relacións homosexuais tamén existen, e paréceme un pouco mal que no libro só se inclúa o que está dentro da cisheteronorma. 




    PROFESORA




    (Pasando do que o alumno acaba de dicir.) Veña, agora sacade os cadernos. (Sácanos das mochilas e ábrenos enriba da mesa.) Imos debuxar un aparato reprodutor dun home coma o que temos aquí en pantalla. Quen non vexa podedes achegarvos, e non vos esquezades de poñerlle o nome a cada unha das partes.




    COMPAÑEIRO 1




    Buaaa! Canto detalle!




    PROFESORA




    Vas gañar un negativo! (En ton histérico e persignándose.)




    CAROL




    (Bisbando para que só a escoite Zé.) Pero o de aparato reprodutor do home non é algo… tránsfobo, ou transfóbico, ou como ti lle chames a iso?




    ZÉ




    Si, pero parece que iso ao profesorado deste colexio pouco lles importa.




    CAROL




    Non, se xa quedou claro antes cando levantaches a man, a cara que puxo a profesora foi… En fin, que aquí moito non vas conseguir, é como predicar no deserto.

